
Helstu athugasemdir við fjárlagafrumvarp að framkomnum breytingatillögum 
fjárlaganefndar fyrir 2. umræðu.

Stjórn Fjórðungssambands Vestfirðinga (FV) fjallaði á fundi sínum 9. desember 2014, um 
tillögur meirihluta fjáralaganefndar Alþingis við 2. umræðu frumvarps til fjárlaga 2015.

Stjórn FV gengur útfrá því að tillögur meirihluta fjárlaganefndar gangi fram og verði 
samþykktar við lokaafgreiðslu. A f því tilefni vill stjórn FV vekja enn og aftur athygli 
fjáralaganefndar Alþingis á atriðum sem verður að taka til umfjöllunar áður en þriðja umræða 
um fjárlög fer fram, þótt margsinnis hafi verið ályktað áður að hálfu FV og sveitarfélögum á 
Vestfjörðum um sömu mál.

Í hnotskurn má segja að í breytingatillögum meirihluta fjárlaganefndar fyrir aðra umræðu 
fjárlagafrumvarps eru tillögur sem eru til talverðra bóta. Aðrar valda tillögur valda 
vonbrigðum og má þar sérstaklega nefna sóknaráætlanir landshluta, framlög til 
framhaldsskóla og að ekki sé staðið við fyrirheit um sýslumannaembættin. Vísast til 
meðfylgjandi greinargerðar um þessi mál.

Ísafirði 9. desember 2014

F.h. Fjórðungssambands Vestfirðinga

Aðalsteinn Óskarsson, framkvæmdastjóri.

Greinargerð til fjárlaganefndar Alþingis.

Áhyggjuefni.

Framhaldsskólar:

Framlög til framhaldsskólakerfisins á Vestfjörðum valda áhyggjum. Ekki er viðbót til 
Menntaskólans á Ísafirði og ástæða til að óttast slæm áhrif reglunnar um skert aðgengi 25 ára 
og eldri að námi í framhaldsskólum. En almennt má telja að ástæða sé til að ætla að þessi 
regla komi sérstaklega hart niður á dreifbýlinu og fámennari skólum.

Staða framhaldsdeildar á Patreksfirði, sem er hluti af Fjölbrautarskóla Snæfellsinga, er einnig 
óljós. Sú gleðilega þróun með fjölgun nema við framhaldsdeildina virðist ekki vera fylgt eftir 
í kjarnrekstur skólans, ekki fást viðhlítandi svör mennnta og menningarmálaráðuneytis við 
þessari stöðu.

Eins er ástæða til að benda á að eðillegt væri að aukið verði við framlag til Háskólaseturs 
Vestfjarða, en ýmsar háskólastofnanir fái viðbótarframlag í breytingatillögum meirihluta 
fjárlaganefndar.

Sýslumannaembætti:

Tillögur varðandi frekari skerðingar á framlögum til sýslumannsins á Vestfjörðum (06-443 
1.01 Sýslumaður Vestfjarða) valda vonbrigðum. Nú er lagt til að millifærðar verði 3,2 m.kr. 
frá embætti sýslumanns Vestfjarða til embættis sýslumanns Suðurlands og 4,4 m.kr. til 
lögreglustjórans á Suðurlandi frá embætti sýslumanns Vestfjarða. Fullnægjandi skýringar hafa 
ekki fengist á þessum tilfærslum.

Tilvonandi sýslumaður Vestfjarða hefur greint frá hugmyndum sínum um að löglærðir 
fulltrúar verði aðeins á tveimur starfsstöðvum af fjórum sem fyrirhugað er að hafa á 
Vestfjörðum og segir að ekki sé svigrúm fyrir meiru innan fjárheimilda. Þessi staða stangast 
algjörlega á við þau fyrirheit sem lagt var upp með þegar ákveðið var að sameina 
sýslumannaembætti á Vestfjörðum. Þá voru gefin vilyrði fyrir því að stöðugildum myndi ekki 
fækka á starfsstöðvum og þar yrðu löglærðir fulltrúar, um leið og rætt var um eflingu 
starfsstöðva og aukin verkefni. Ekki er annað að sjá nú, en ríkisvaldið hyggist svíkja þessi 
loforð án nokkurra skýringa né fyrirheita um framtíðarsýn fyrir starfsemi embættisins. Þessi 
staða setur embætti sýslumanns á Vestfjörðum mjög þröngar skorður um að sækja á aukin 
verkefni í samkeppni við öflugari embætti.

Sóknaráætlanir landshluta:

Ekkert viðbótarframlag er sett í sóknaráætlanir landshluta frá því sem var árið 2014 (04-541 
1.15 Byggðaáætlun og sóknaráætlanir landshluta) en skerðing um 300 milljónir frá árinu 2013 
er þar með staðfest. Menningarsamningar hafa verið skornir niður tvisvar sinnum um 10% á 
síðustu þremur árum. Fjármagn til nýrra sóknaráætlana sem byggjast á sameiningu 
menningarsamninga, vaxtarsamninga og sóknaráætlunar er því of lítið. Ófrágenginn 
samningur fyrir 2015 byggir á sömu krónutölu og 2014, ekki hefur einu sinni verið tekið tillit 
til verðlagsþróunar. Stjórnvöld hafa ekki sett fram hvaða sýn þau hafa á þetta verkefni fyrir 
næstu fimm ár þótt unnið sé að samningsgerð þar um, hvað þá lengra fram í tíminn.

Mikilvægt er að fá fram sjónarmið stjórnvalda um eflingu áætlunar til næstu fimm ára. Það er 
engan veginn hægt að segja að markmið sóknaráætlana um að einfalda og efla samskipti ríkis 
og sveitarfélaga náist með þessu framlagi.

Byggðaáætlun:

Óásættanlegt er að teknar verði 70 milljónir af fjármagni sem verja átti í byggðaáætlun (04- 
541 1.10 Byggðaáætlun og sóknaráætlanir landshluta) til að greiða hluta af kostnaði við 
flutning höfuðstöðva Fiskistofu til Akureyrar. Tillagan byggir á því að á liðnum árum hafi 
ekki allt fé sem hefur verið ætlað til byggðamála verið nýtt, m.a. vegna þess að verkefni sem 
höfðu verið samþykkt fóru ekki af stað eða í einhverjum tilfellum var hætt við þau áður en 
þau voru fullgerð og því ekki þörf fyrir fjármagnið.Fá þarf fram skýringar á því hvaða 
verkefni hafa ekki náð fram að ganga og hvort ekki sé eðillegra að taka opna umræðu um 
ráðstöfun þeirra fjármuna í stað þess að ráðuneytið flytji fjármuni frá margvíslegum 
verkefnum á landsbyggðinni til að efla Akureyri sem stjórnsýslumiðstöð ríkisins. Eðilegra 
væri að slíkt verkefni væri að fullu fjármagnað með sérstakri fjárveitingu.

Fagnaðarefni:

Aukið framlag í fjarskiptasjóð

Í tillögunum (06-689 6.41 Fjarskiptasjóður) er gert ráð fyrir 300 m.kr. tímabundnu framlagi til 
fyrsta áfanga framkvæmda við fyrirhugaða fjarskiptaáætlun. Í þeirri áætlun verða sett fram 
töluleg markmið næstu ára um ljósleiðaravæðingu og uppbyggingu annarra fjarskipta á 
komandi árum. Gert er ráð fyrir að áætlunin verði lögð fyrir Alþingi á næstu mánuðum en í 
drögum er m.a. gert ráð fyrir vinnu við skipulagningu, áætlunargerð og kortlagningu 
stjórnvalda með innviðagagnagrunni sem talið er að kosti um 40 m.kr. á næsta ári.

Með framlaginu er gert ráð fyrir verkefnum við að tengja ótengda staði og/eða hringtengingar 
landsvæða og miðað við að um 200 m.kr. verði varið til þeirra. Fagnaðarefni er að fjármagn 
fáist nú til framkvæmda og lítur Fjórðungssamband Vestfjarða þannig á að fyrirheit hafi verið 
gefin um að hringtenging ljósleiðara um Vestfirði um Strandir og Djúp sé þar fremst í 
framkvæmdaáætlun.

Framlag til framkvæmda við flugvelli

Í tillögum meirihlutans fyrir aðra umræðu um fjárlög er gerð tillaga (06-672 1.01 Flugvellir 
og flugleiðsöguþjónusta) um 500 m.kr. tímabundið framlag til að koma til móts við 
uppsafnaða þörf fyrir uppbyggingu á flugvöllum á landsbyggðinni. Full ástæða er til að fagna 
þessari tillögu. Isavia hefur unnið tillögu að forgangsröðun verkefna og gert er ráð fyrir að 
unnið verði eftir henni. Fyrirhugað er að endurnýja flugleiðsögubúnað í Vestmannaeyjum, á 
Ísafirði og á Gjögri og að rafbúnaður og rafkerfi verði endurnýjað á Gjögri og í Vopnafirði og 
Hornafirði. Auk þess eru áætlaðar framkvæmdir vegna yfirborðsviðhalds á bundnu slitlagi 
flugbrautar á Þingeyri og Akureyri. Samhliða þessari tillögu um gjaldaheimild er gerð 
breytingartillaga við tekjuhlið frumvarpsins um að Isavia greiði 700 m.kr. arð í ríkissjóð.



Fjórðungssamband
Vestfirðinga

Framlög til vegagerðar

Í tilögum um fjárframlög til vegagerðar (06-651 1.07 Vegagerðin) er gert ráð fyrir 250 m.kr. 
hækkun á framlagi til vetrarþjónustu Vegagerðarinnar og er það fagnaðarefni.

Einnig er gerð tillaga um (06-651 6.10 Vegagerðin) 570 m.kr. hækkun á framlagi til 
framkvæmda Vegagerðarinnar og tekið fram að lögð sé „áhersla á að horft verði til 
framkvæmda við safn- og tengivegi auk nýframkvæmda á dreifbýlum svæðum“. 
Fjórðungsamband Vestfirðinga lítur svo á að með þessu sé tryggt fjármagn til framkvæmda á 
Strandavegi (nr. 643) um Bjarnarfjarðarháls, á árinu 2015 í samræmi við Samgönguáætlun.

Ísafirði 9. desember 2014 

Fjórðungssamband Vestfirðinga


